
sþ. 285. Tillaga til þingsályktunar
um efnis- og vélakaup til bátasmíða innan lands.

Flm.: Emil Jónsson, Finnur Jónsson, Guðm. í. Guðmundsson.

Alþingi ályktar að skora á ríkisstjórnina að láta nú þegar fara fram athugun á
möguleikum til að kaupa efni og vélar í allt að 50 fiskibáta, 12-50 rúmlesta. A
sama hátt verði athugað, hvað kosta muni smíði þessara báta hér á landi.

Komi það í ljós, að fiskibátar þessir, smíðaðir hér á landi, fáist smíðaðir fyrir
svipað verð og erlendis að öllum kostnaði meðtöldum, felur Alþingi rikisstjórninni
að gangast fyrir efnis- og vélakaupum í þessu skyni. Efni og vélar afhendist síðan
til bátasmíðanna með kostnaðarverði.

Greinargerð.

Við athugun þá, sem ríkisstjórnin hefur látið gera á möguleikum til bátakaupa
í Svíþjóð, hefur komið í ljós: Í fyrsta lagi, að áhugi manna á bátakaupum er gífur-
legu mikill, eins og bezt mátti sjá af því, að umsóknir þær, er ráðuneytinu bárust
um báta þessa, munu hafa verið allmikið á þriðja hundrað talsins í fyrstu. Í öðru
lagi, að eftirspurn þessari verður hvergi nærri fullnægt með bátafjölda þeim, sem
talað hefur verið um að kaupa nú frá Svíþjóð. 1 þriðja lagi, að afgreiðslutími þess-
ara báta virðist munu verða æði langur. Í fjórða lagi, að verðið á" bátum þessum,
sérstaklega þeim minnstu, er ekki ósambærilegt við verð á ýmsum bátum, sem smíð-
aðir hafa verið hér heima.

Af þessum ástæðum og fleirum hefur okkur, sem flytjum þessa tillögu, þótt
æskilegt, að gerð yrði gangskör að því að fá úr því skorið, hvort ekki mætti takast
að flytja þessa starfsemi inn í landið að sem mestu leyti með haganlegum, sameigin-
legum innkaupum, er ríkisstjórnin beitti sér fyrir, lágum farmgjöldum, og bygging-
arstyrk, er næmi að minnsta kosti jafnhárri upphæð og veitt kynni að verða til
smíði hinna erlendu báta, því að það vakir væntanlega ekki fyrir neinum að breikka
bilið milli erlendra báta og innlendra með því að styrkja þá fyrrnefndu, en hina
ekki. Þessi tillaga ætti því að geta komið til framkvæmda, enda þótt einhverjir er-
lendir bátar yrðu keyptir" bæði vegna þess, að víða hér er þörf fyrir minni báta en
gert hefur verið ráð fyrir að kaupa að, og eins vegna hins, að sú tala, sem gert hefur
verið ráð fyrir að kaupa, fullnægir hvergi nærri þörfinni. Þess er svo einnig að
vænta, að þegar úthlutað verður fé því, sem Alþingi hefur ætlað til styrktar í þessu
skyni, hvernig svo sem það verður gert að öðru leyti, verði fullt tillit tekið til þeirra
möguleika, sem við Íslendingar höfum raunverulega til þess að smíða þessi skip
sjálfir.


